REZIME RADA

Rad predstavlja istraživanje koje je provedeno u tri različite radne organizacije i to: MUP-u TK, JP RTV TK doo i Institutu za hemijsko inženjerstvo DD Tuzla. 

Istraživanjem je obuhvaćeno 150 ispitanika, različitog spola i starosne dobi, znači, po 50 ispitanika u svakom gore navedenom kolektivu. Svaki ispitanik je imao priliku da ispuni upitnik, (koji je konstruisan isključivo za ovo istraživanje) koji se sastojao od 20 tvrdnji i odabere - označi stepen učestalosti  koji najbolje opisuje njegov stav i mišljenje vezano za njegove aktivnosti na radnom mjestu. Na osnovu upitnika ispitali smo i dobili koji je tip rukovođenja zastupljen u određenom kolektivu i njihov socio-emotivni status (socio-emocionalna klima u kolektivu).

Zahvaljujući uvidu u unutrašnju organizaciju svakog kolektiva i njihovu produktivnost dobili smo još jasniju sliku koja nam omogućava povezivanje produktivnosti sa stilom rukovođenja i socio-emocionalnom klimom. Takođe je istraživan uticaj nekih socio-psiholoških faktora na stil rukovođenja u kolektivu kao što su: motivacija radnika koja se ogleda u vidu kazni, nagrada, ukora, pohvala, zatim i mogućnost permanentnog napredovanja kroz doškolovavanje, specijalizacije, kao i prisutnost takmičarskog duha sa samim sobom i  kolegama, te spremnost nadređenog na saradnju itd. 

 U osnovi ovo istraživanje bazira se uglavnom na odnosu rukovodioca i radnika, to jest nadređenog i podređenog, te na osnovu toga i govorimo o tri najčešća stila rukovođenja i to: autokratskom, demokratskom i laissez faire zbog kojih smo i uzeli namjenski ova tri  ranije navedena radna kolektiva.

Rad je sastavljen iz četiri dijela. U prvom dijelu su izložena teorijska razmatranja o problematici rukovođenja općenito. Drugi dio rada je metodologija istraživanja, a u trećem su analizirani  i interpretirani rezultati do kojih se došlo empirijskim putem. Četvrti dio rada podrazumijeva zaključke koji su izvedeni na osnovu analiziranih i interpretiranih rezultata.   

